
Ботанбаев Тағайбек Рахматіллаұлы,
ҚР Заңнама институты қылмыстық, қылмыстық іс жүргізу, 
қылмыстық атқару заңнамасы және сот сараптамасы бөлімінің 
ғылыми қызметкері

ҚАЗАҚСТАНДАҒЫ СЫБАЙЛАС ЖЕМҚОРЛЫҚТЫҢ 
ШЫҒУ ТАРИХЫНА ҚАТЫСТЫ КЕЙБІР СҰРАҚТАР

Сыбайлас жемқорлық – ел экономикасының 
көтерілуіне үлкен кедергі келтіріп отырған 
қоғамымыздың ең басты қауіп қатерлерінің бірі. 
Сондықтан да оны, болдырмау үшін елімізде 
бірқатар іс-шаралар жүзеге асырылып отыр. 
Осы құбылысқа қарсы күрес барысы күн сайын 
қарқын алып отыр. Дегенімен, өкінішке орай, осы 
дерттен бойын аулақ ұстағысы келмейтіндердің 
қатары да көбеюде. Демек осы сұрақтарды терең 
ашу үшін оның пайда болу тарихына тоқтаған 
дұрыс.

Кейбір ғалымдардың пікірінше, сыбайлас 
жемқорлық ұлттық тұрмыстың дәстүрі мен 
мәдениетінің қалыптасқан ажырамас бөлігін 
құрайды [1,7-б]. Дегенімен пікірмен келісе 
алмаймыз, себебі қай жағынан алып қарасақ 
та ол ақиқатқа сай емес. Себебі қазақ елінің 
тұрмысындағы жемқорлық дерті «үйреншікті», 
ажырамас бөлік болып, өзгермеген нышан 
ретінде қалыптаспаған. Мұндай пікірді мұрнына 
тарихтың иісі бармайтын, қазақтың тұрмыс-
салтынан бейхабар ғалымдар айтуы мүмкін. 
Қазақтың күнделікті өмірінде сыйлық беру 
салты болған және ол бүгінгі күнге дейін бар, 
бұл өмірдің сәні, бірақ ол жемқорлық мақсатта 
не басқа ниетте емес, адамға деген құрмет және 
үлкенді сыйлау мақсатында орын алып отырған. 
Әкелінген сыйлар пайда табу, бай болу сияқты 
мақсатты көздемеген. Даулы мәселелер билер 
сотында қаралған, ал билер соты институты 
далада, патша жарғысымен емес, халықтың 
таңдауымен сайланған [2, 24-б].

Елімізге жемқорлықтың келу себебіне кейбір 
ғалымдар Ресейге қосылумен байланыстырады.

Патшалық Ресейдің қазақ даласында 
әкімшілік реформа жүргізуіне дейінгі хандық 
билік тұсында құқықтық, заңдық басқару 
билер үкіміне негізделген. Ол сайланбайтын, 
мұрагерлікпен берілмейтін, тек заң жоралары 
мен шешендікті меңгерген парасатты адамдарға 

ғана бұйырған ерекше лауазым болған. Билік 
кесу кезінде олқылық жіберу, сөйтіп атақ-
абыройдан айырылу – би үшін ең үлкен жаза 
болып табылған. Міне, ар-намыс заңдарына 
жүгінген қазақтар жемқорлықтың жолын осылай 
кесіп отырған [3, 45-б].

Парақорлық орыстың ХIII ғасырдағы 
шежірелерінде де кездеседі. Оған алдымен заң 
арқылы тосқауыл қойған III Иван болатын. Оның 
ұрпағы Иван Грозный кейін сот грамотасын 
енгізді, онда жергілікті жер басқармасы 
шенеуніктерінің пара алғандығы үшін өлім 
жазасы белгіленді [4, 3-4-б]

Ресей патшалығы тұсында парақорлық 
барлық дәрежедегі шенеуніктердің жасырын 
табыс көзіне айналып, мемлекеттік лауазымға 
ие болу жеке адамның байлыққа қол жеткізуінің 
бірден бір жолы деген көзқарас орнады. Мұндағы 
парақорлық құбылысы тамырын тереңге жіберіп, 
басқару жүйесімен, саяси билікпен тұтасып, 
бірігіп, оның бір бөлшегіне айналып кетті [3,  
45-б].

1648 жылы Мәскеу қаласында сыбайлас 
жемқорлыққа қарсы алғашқы наразылық орын 
алды, онда сыбайлас жемқорлық қылмыс жасаған 
екі «министрді» патша үкіметі көпшіліктің 
қолына берді, оның бұл ісі халықтың көңілінен 
шықты.

Парақорлық және басқа да қылмыстар үшін 
жауаптылық 1649 жылғы Собор жинағына 
енгізілді. Жинақтың 5 және 7-баптарында сот 
органдарындағы лауазымды адамдардың сыйлық 
алғаны үшін жауаптылығы қарастырылса, 6-бап 
ондай субъектілер ауқымын кеңейтті [5, 90-
б]. Елдегі етек алған сыбайлас жемқорлықтың 
алдын алу үшін I Петр өз қарамағындағы 
әскери қызметкерлердің мемлекеттік қызметті 
атқару мерзімін екі жылға қысқартты. Олардың 
қызметін әрі қарай жалғастыру үшін, халық 
тарапынан жазбаша білдірген өтініш болуы 

тиіс еді. Сонымен қатар, I Петр пара берушілік 
және мұндай қылмысқа бас пайдасы үшін 
көмектескендерге қылмыстық жауаптылық 
енгізді. Бұл қоғамға қауіпті әрекеттер мемлекет 
мүддесіне нұсқан келтіретін қылмыстар болып 
саналды. Сол кездің өзінде сыбайлас жемқорлық 
жасаған шенеунікті көрсеткен адамға әр түрлі 
сыйақылар берілді, бірақ осы шаралардың өзі 
айтарлықтай нәтиже бермеді. Сол заманды 
сипаттаған ғалымдар «I Петр кезеңінде қазына 
ұрлау мен парақорлық бұрын болмаған шекке 
жетті» деп жазды [6, 180-б]. I Петр жүргізген 
реформалар барысында парақорлық ұғымының 
мазмұны өзгерді – мемлекет мүлкін лауазымды 
адамдардың бас салып ұрлауы олардың қызмет 
бабын бас пайдасы үшін теріс пайдалану деп 
саналды [7, 12-б].

Қазақ еліндегі сыбайлас жемқорлықтың 
тарихи-әлеуметтік себептерінің бір ұшы 
патшалық Ресейдің әкімшілік жүйесінде 
жатыр [3, 44-б.]. Патшалық билікке дейін 
қазақ даласындағы әдет құқық нормаларын 
рулық қауымдарда қабылдаған көшпенділер 
мәдениетіндегі дәстүрлер анықтаған. 
Қазақстанда құқықтық жүйе негіздерінің 
қалыптаса бастауын орта және кейінгі орта 
ғасырда – XIV ғасыр мен XIX ғасырдың бірінші 
жартысы аралығын жатқызуға болады. Осы 
кезеңде құқықтың дәстүрлі мұсылмандық 
жүйесі мен монғолдардың көшпенді 
өркениетінің құқықтық институттарының өзара 
үйлесу процесі жүрді [8, 11-б]. Бұл кезеңде, 
қазақ қоғамында сыбайлас жемқорлық ұғымы 
болмаған. Қазақстан Ресейге бодан болып 
кіргенге дейін ақсүйектерге қатысты сый-сияпат 
жасау дәстүрі болған. Мысалы, қарапайым 
диқанымыз хан, сұлтан, билерге «ұшыр» 
салығын – яғни алған өнімінің бір бөлігін 
беріп тұрған. Сонымен қатар, шонжарлар үшін 
соғымға мал немесе сыбаға жинастырылған. 
Басқа да сыйлықтар болған. Бұны әрине, салық 
төлеумен салыстыруға болады.

XVI ғасырдың басынан бастап Қазақстанда 
«Қасымның қасқа жолы» деп аталған Қасым 
ханның заңы күшіне енді, оның негізіне әдет 
құқығының нормалары алынды. Бұл әдет 
құқығының нормаларын XVII-ғасырдың 
аяғында Тәуке хан өзінің «Жеті жарғысында» 
толықтырып бір жүйеге келтірді.

Сол кездегі қазақтардың әдет құқығы 
үш тармақтан: әдеттерден, билер сотының 
тәжірибесінен және билер съезінің ережелерінен 
тұрды [9, 139-б]. Дауласқан жақтардың 
көңілінен шығып, дұрыс шешім шығаруды сол 

кезде әдет құқыққа сүйеніп хандар, сұлтандар 
және билер ауызша  атқарған. Олардың айтқаны 
ақтық шешім болып саналды. Ел ішіндегі дау-
дамайды билердің алдына барып шешетін, ол 
үшін «ханлық» деп аталатын сыйақы алынды. 
Мұндай шешімдердің нәтижесінде құқықтық 
жаңа нормалар пайда болды. Дауласқан жақтар 
тарапынан төрелік айтқан билерге тарту 
жасауға рұқсат етілді [9, 196-б]. Ордада құрмет 
көрсетілетін әрбір адамға лауазым иесі болса 
да, сыйлық алуға болатын, ол шеттен берген 
сыйлықтан бас тарта алмайтын [10, 191-192-б].

«Жеті жарғы» қоғамдық қатынастардың 
барлық жағы қамтылып, онда азаматтық, 
әкімшілік құқық нормалары, дін, салық 
жайында ережелер көрсетілді. Дегенмен бір 
орталықтан жүргізетін мемлекеттік басқару 
жүйесі және жемқорлық болмағандықтан 
парақорлық, қызмет бабын теріс пайдалану, яғни 
сыбайлас жемқорлыққа қатысты жауаптылық 
қарастырған нормалар болмады. Бұл әрине, сол 
кездегі сыбайлас жемқорлық құбылысының 
болмағанының бір дәлелі.

XIX ғасырдың орта тұсынан бастап патша 
реформасы арқылы қазақ ішіндегі дәстүрлі 
саяси-әлеуметтік қатынас бірте-бірте жойылды. 
Жаңа әкімшілік басқару жүйесі өзімен бірге 
парақорлықты, жемқорлық пен әділетсіздікті ала 
келді [3, 45-б].  

Ресейде Романовтар әулеті билік құрған 
кезде сыбайлас жемқорлық мемлекеттік 
қызметкерлердің табыс көзіне айналған. Осы 
құбылыспен күресуде қолданылған жазалау 
шаралары нақты нәтиже бермеді, сондықтан 
жазалаудың жаңа тәсілдері іздестірілді.

1845 жылы Заңдар жинағына толықтырулар 
енгізіліп, қызмет бабын теріс пайдалану 
мен парақорлық үшін қосымша жауаптылық 
қарастырылды. Оның 401-бабында алған 
парадан екі есе көп мөлшерде айыппұл төлеу 
түрінде жаза белгіленді. Пара беру әрекеті алғыс 
білдіру және сатып алу үшін деп екіге бөлінді. 
Егер лауазымды адамға пара оны сатып алу үшін 
берілсе, ол жұмысынан да босатылатын еді. 
Айыпты адам шын жүректен өкінген жағдайда 
жаза жеңілденілетін.

Лауазымды адам өзінің қызметтік міндетін 
бұзып, заңда көзделген сыйақы алса, онда ол 
бір жылдан үш жылға дейінгі мерзімге бас 
бостандығынан айыруға немесе 70-80 рет 
таяқпен ұруға және екі жылдан бес жылға 
дейінгі мерзімге арестанттық ротаға жіберуге 
жазаланды. Егер жеңілдететін мән-жай болса 
және құқық бұзушы шын өкінсе, қатаң сөгіс 

немесе қызметінен босату түріндегі жеңілдеу 
жаза қолданылды.

Аталған заңдар жинағының 405-бабында 
пара алудың және берудің мынадай формалары 
мен тәсілдері көрсетілді:

- параны делдал арқылы, оның ішінде 
туыстары арқылы беру және алу;

- бұрын уәде еткен сыйақыны лауазымды 
адамға оның қызмет бабына жасаған әрекеті 
немесе әрекетсіздігі үшін беру және оны алу;

- алдын ала келісілген сыйақыны 
лауазымды адамға оның қызмет бабында 
жасаған әрекеті немесе әрекетсіздігі үшін беруі 
және алуы;

- сыйақыны ұтылыс, айырбастау, қандай 
да бір мәміле үшін беру.

Заң жинақтарының 406 және 407-баптарында 
параны бопсалаудың формасына мыналар 
жатқызылған:

- қорқыту немесе қысым жасау жолымен 
пара алу;

- лауазымды адамның сыйлықты немесе 
заңда көзделмеген төлемді немесе қарызды 
немесе қандай да қызмет көрсетуді талап ету;

- заңда белгіленбеген немесе белгіленген 
мөлшерден артық ақша, зат жинастыру;

- өзінің немесе басқа біреудің жұмысына 
заңсыз кірісуі;

- адамды қинап немесе қандай да бір 
зорлық жасап бопсалаушылық.

Мұндай әрекеттер үшін барлық құқықтан 
айыру, Сібірге жер аудару және төрт жылдан 
алты жылға дейінге мерзімге бас бостандығынан 
айыру  жазасы қарастырылды.

Сонымен қатар бұрын қаралмаған қылмыс 
құрамдары енгізілді:

- төменгі деңгейдегі қызметкерлердің 
жоғары тұрған шенеуніктерге сыйлық беру үшін 
заңсыз ақша жинау [408-бап);

- парақорлыққа жағдай тудыру, пара алуда 
бопсалаушылыққа қатысу (409-бап);

- шаруалар қауымының атынан лауазымды 
адамға пара беру (411-бап) [11, 390-б].

Кейін Ресей патшасы II Александр өзінің 
1862 жылғы «Ал парақорлық туралы» заң 
жинағында ауырлататын мән-жайсыз пара 
бергендік үшін  жауаптылық көзделген 411 және 
412-баптарын алып тастады. II Александр 1866 
жылы «Бұл аурудың себептерін іздестіру және 
оны жоюдың амалдарын қарастыру туралы» 
Жарлық шығарып, зерттеулер жүргізуге нұсқау 
берді.

Бұл құбылысты зерттеу мақсатында 
құрылған Сенат комитеті оның таралуының 

негізгі үш себебіне назар аударды: заңдардың 
жетілмегендігі, мемлекеттік қызметкерлердің 
материалдық қамтамасыз етілмеуі және қылмыс 
пен жазаның бір-біріне сай келмеуі. Яғни 
мемлекет есебінен байығандар мен бірнеше 
сом алған кедейлердің тартатын жазасы бірдей 
болды. Біздің ойымызша, бұл мәселелер әлі күнге 
дейін өзінің өзектілігін жойған жоқ. Өйткені 
оны күнделікті өмірде жиі көріп отырмыз. 
Демек біздің елімізде де осы мәселелерді шешу 
жолдары қарастырылуы керек.

Бұл үш себептің болуын қамтиты:
- сот билігінен көріп отырған тәуелділік;
- төменгі тұрған шенеуніктердің жоғарыларға 

тәуелділігі;
- қызметке қабілетсіз адамдарды алу;
- билік органдыры қабылдаған шешімдердің 

құпиялылығы сияқты жағдайлармен түсіндіреді 
[12, 5-б].

1903 жылы Ресейдің «Қылмыстық жинағы» 
жарық көрді, оған 1883 жылғы Жинақтағы 
лауазымдық қылмыс туралы барлық нормалары 
кірді. Аталған жинақта алдыңғыға қарағанда 
айтарлықтай өзгерістер болды, жаңа қылмыстық 
заңнама жасау жүйесі жеңілденді, баптар саны 
азайды, лауазымды тұлғаларға анықтама берілді. 
Дегенмен кейін лауазымдық қылмыстарды 
саралауға қатысты проблема туындады.

Қазан төңкерісіне дейінгі Ресей ғалымдары 
лауазымды тұлға ұғымына дәл анықтама беруге 
бірненше рет талпынды. Құқықтық ғылым 
бұл проблеманы шешуге тиіс еді. «Лауазымды 
тұлға» сөзі бірде кең, бірде тар мағынада 
қолданды. Кең мағынасында оған басқарушы 
әкімшіліктегі шенеуніктер де, жергілікті басқару 
органдарының қызметкерлері де, әртүрлі жеке 
шаруашылық кәсіпорындарының қызметкерлері 
де кірді» [13, 137-б].

Кеңес өкіметі орнағанға дейін Ресейде 
«лауазымды тұлға» және «мемлекеттік 
қызметкер» ұғымдары бірдей мағынада берілді. 
Кейбір ғалымдар «лауазымды тұлға мен 
қызметкер ұғымдары сәйкес келеді» деп санады.

Лауазымды тұлғалар ұғымының шегін 
анықтауға талпыныс жасаған Қазан төңкерісіне 
дейінгі ғалымдар алдында бірнеше мәселелер 
тұрды. Жүргізілген әртүрлі зерттеулердің 
нәтижесінде, бұл проблеманы шешуге мүмкіндік 
беретін жолдар анықталды. Ол жолдардың мәні 
мынада:

- адамдардың осы қылмыс субъектілеріне 
жататын белгілі бір тобын нақты терминдерді 
(ұғымдарды) заңға енгізу арқылы сот 
тәжірибесінде бұл ұғымның шегін айқындауға 

Бұл мақалада сыбайлас жемқорлықтың ХVI – ХХ ғасырлар аралығындағы Қазақ даласында 
пайда болу тарихы зерделенген, және оған қарсы күресудің кейбір жолдары қарастырылған. 

Түйін сөздер: қылмыстық заңнама, сыбайлас жемқорлыққа қарсы іс-қимыл, заңнама тарихы.

В данной статье автором исследована история возникновения коррупции в Казахстане в ХVI – 
начале ХХ веков. А также рассмотрены некоторые методы противодействия коррупции в этот 
период. 

Ключевые слова: уголовное законодательство, противодействие коррупции, история 
законодательства.

In this article the author explores the history of corruption in Kazakhstan XVI - early XX centuries. Also 
consider some methods of combating corruption in this period.

Keywords: criminal law, fight against corruption, legislative history.

